
 9 Aprelin 9-da
 9 Bakıda və Abşeron yarımadasın-

da dəyişkən buludlu olacağı, arabir tutula-
cağı, əsasən yağmursuz keçəcəyi gözləni-
lir. Mülayim şimal-qərb küləyi əsəcək. Gecə 
8-11°, gündüz 16-20° isti olacaq. Atmosfer 
təzyiqi 765 mm civə sütunundan 769 mm 
civə sütununa yüksələcək, nisbi rütubət 65-
75 faiz olacaq. 

 9 Naxçıvan şəhəri, Culfa, Ordubad, 
Sədərək, Şahbuz və Şərur rayonlarında 
əsasən yağmursuz keçəcək. Arabir duman 
olacaq. Qərb küləyi əsəcək. Gecə 7-12°, 
gündüz 19-24° isti olacaq. 

 9 Xankəndi, Şuşa, Xocalı, Xo-
cavənd, Ağdam, həmçinin Daşkəsən-Gə-
dəbəy rayonlarında əsasən yağmursuz 
keçəcək. Lakin gündüz bəzi yerlərdə arabir 
yağıntılı olacağı, qar yağacağı ehtimalı var. 

Bəzi yerlərdə duman olacaq. Qərb küləyi 
əsəcək, bəzi yerlərdə arabir güclənəcək. 
Gecə 3-8°, gündüz 11-16° isti olacaq. 

 9 Şərqi Zəngəzur: Cəbrayıl, Kəlbə-
cər, Qubadlı, Laçın, Zəngilan rayonla-
rında əsasən yağmursuz keçəcək. Lakin 
gündüz bəzi yerlərdə arabir yağıntılı ola-
cağı, dağlıq rayonlarda qar yağacağı ehti-
malı var. Bəzi yerlərdə duman olacaq. Qərb 
küləyi əsəcək. Gecə 2-7°, gündüz 10-15° 
isti olacaq. 

 9 Qazax, Gəncə, Goranboy, Tərtər, 
Füzuli rayonlarında əsasən yağmursuz 
keçəcək. Bəzi yerlərdə duman olacaq. Qərb 
küləyi əsəcək, bəzi yerlərdə arabir güclənə-
cək. Gecə 6-10°, gündüz 17-22° isti olacaq. 

 9 Balakən, Zaqatala, Qax, Şəki, 
Oğuz, Qəbələ, İsmayıllı, Ağsu, Mingəçe-
vir, Şamaxı, Siyəzən, Şabran, Xızı, Quba, 
Xaçmaz, Qusar rayonlarında əsasən yağ-
mursuz keçəcək. Lakin bəzi şərq rayonla-
rında yağıntılı olacağı, dağlıq rayonlarda 

qar yağacağı gözlənilir. Bəzi yerlərdə du-
man olacaq. Qərb küləyi əsəcək, bəzi yer-
lərdə arabir güclənəcək. Gecə 5-10°, gün-
düz 15-20° isti, dağlarda gecə 1° şaxtadan 
4°-dək isti, gündüz 6-10° isti olacaq. 

 9 Yevlax, Göyçay, Ağdaş, Kürdəmir, 
İmişli, Ağcabədi, Beyləqan, Sabirabad, 
Biləsuvar, Saatlı, Şirvan, Hacıqabul, Sal-
yan, Neftçala rayonlarında əsasən yağ-
mursuz keçəcək. Lakin gecə və səhər bəzi 
yerlərdə qısamüddətli yağış yağacağı ehti-
malı var. Bəzi yerlərdə duman olacaq. Qərb 
küləyi əsəcək, bəzi yerlərdə arabir güclənə-
cək. Gecə 6-11°, gündüz 20-25° isti olacaq. 

 9 Masallı, Yardımlı, Lerik, Lənkəran, 
Astara rayonlarında əsasən yağmursuz 
keçəcək. Lakin gündüz bəzi dağlıq ərazilər-
də qısamüddətli yağış yağacağı gözlənilir. 
Bəzi yerlərdə duman olacaq. Şimal-şərq 
küləyi əsəcək. Gecə 8-11°, gündüz 17-22°, 
dağlarda gecə 6-8°, gündüz 13-17° isti ola-
caq.

“Azərreyl” və “Abşeron” finalda 
Qadın voleybolçuların ölkə bi-

rinciliyində ikinci finalçı bəlli olub. 
Azərbaycan Voleybol Federasiya-
sının mətbuat xidmətindən aldığı-
mız məlumata görə, Yüksək Liqada 
yarımfinalın son matçı keçirilib. 
Voleybol Mərkəzində təşkil olunan 
görüşdə “Abşeron” və “Murov” 
klubları üz-üzə gəliblər.

Qeyd edək ki, bundan əvvəl hə-
min komandaların ilk iki oyununda 
tərəflər hərəyə bir qələbə qazandı-
ğından əlavə oyuna ehtiyac yaran-
mışdı. Həlledici olan bu qarşılaşmaya 
“Abşeron” daha yaxşı başlayıb və ilk 
setdə çətinlik çəkmədən qalib gəlib – 
25:16. Bu üstünlüyünü sonadək qoru-
yan “Abşeron” klubu “Murov”un ciddi 
müqavimətinə baxmayaraq, növbəti 
hissələri 25:21 hesabları ilə öz xey-
rinə yekunlaşdırıb və meydandan 3:0 
hesablı qələbə ilə ayrılıb.

Beləliklə, rəqibi üzərində iki qələ-
bə qazanan “Abşeron” finala vəsiqə 
qazanıb. Komanda çempionluq yo-
lunda “Azərreyl”ə rəqib olub. “Murov” 
isə bürünc medal uğrunda UNEC-ə 
qarşı yarışacaq.

Qeyd edək ki, ölkə birinciliyinin 
reqlamentinə əsasən, final və üçün-
cülük oyunları 3 qələbəyədək davam 
edəcək. Bu mərhələnin qarşılaşma-
larının keçiriləcəyi tarixlə bağlı əlavə 
məlumat veriləcək.

Doğma meydanda qələbə 
Futbol üzrə Misli Premyer Liqa-

sında XXIX tur start götürüb. Turun 
ilk matçında “Qəbələ” klubu doğ-
ma meydanda “Zirə”ni qəbul edib. 
Qəbələ şəhər stadionunda oynanı-
lan matç meydan sahiblərinin 2:1 
hesablı qələbəsi ilə yekunlaşıb.

“Qəbələ”nin qollarını Roman Ma-
çado və Ruan Renato, “Zirə”nin qolu-
nu isə Eldar Quliyev vurub. Bu qələ-
bədən sonra xallarının sayını 39-a 
çatdıran “Qəbələ” “Zirə”ni qabaqlaya-
raq turnir cədvəlində dördüncü pilləyə 
yüksəlib. 38 xal toplayan “Zirə” isə be-
şinci sırada qərarlaşıb.

Dünən isə XXIX turun daha iki 
matçı baş tutub. “ASCO Arena”da 
keçirilən günün ilk matçında “Səbail” 
“Sabah”ı 2:1 hesabı ilə məğlub edib.  
Bu qələbədən sonra 65 xala malik 
“Sabah” turnir cədvəlində ikinci pil-
lədədir.  Xallarının sayını 21-ə çatdı-
ran “Səbail” isə 9-cu yerdədir. Günün 
son oyununda isə “Sumqayıt” doğma 
meydanda “Neftçi”ni qəbul edib. Gö-
rüş qonaqların 4:0 hesablı qələbəsi 
ilə bitib. Bununla da 60 xal toplayan 
“Neftçi” üçüncü pilləyə yüksəlib. 24 
xala malik “Sumqayıt” isə 8-ci sırada-
dır.

Qeyd edək ki, tura bu gün “Turan 
Tovuz”- “Şamaxı” və “Qarabağ” – 
“Kəpəz” görüşləri ilə yekun vurulacaq.

Elçin ABBASOV, “Xalq qəzeti”

9 aprel 2023-cü il, bazar12

“Bəșəriyyətə șölə saçan teatr günəși” 

Azərbaycan teatrı həmişə ictimai fikrin ön sıralarında dayanaraq 
cəmiyyətin mədəni tərəqqisinə və milli şüurun inkişafına böyük töhfələr 
verib. Xalqımızın mədəni sərvəti olan teatrın qorunması və inkişaf etdirilməsi 
Azərbaycan dövlətinin mədəniyyət siyasətinin əsas istiqamətlərindəndir. 2023-
cü ildə yaradılmasının 150 ili tamam olan Azərbaycan peşəkar milli teatrı ilə 
bağlı bir sıra tədbirlər təşkil edilir. 

Yasamal rayonundakı Heydər Əli-
yev Mərkəzində milli teatrın yaradılma-
sının 150 illiyi çərçivəsində yazıçı-pub-
lisist Reyhan Mirzəzadənin məşhur rus 
dramaturqu A.N.Ostrovskinin 200 illik 
yubileyinə həsr etdiyi “Bəşəriyyətə şölə 
saçan teatr günəşi” adlı kitabının təqdi-
matı keçirilib. 

Tədbirdə çıxış edən Yasamal Ra-
yon Mərkəzləşmiş Kitab Sisteminin di-
rektoru Lətifə Məmmədova ədəbi fikir 
tariximizin görkəmli nümayəndələrinin 
xalqa müraciət üçün teatr səhnəsindən 
yüksək xitabət kürsüsü kimi istifadə 
etdiklərini diqqətə çatdırıb. L.Məmmə-
dova qeyd edib ki, A.N.Ostrovski rus 
ədəbiyyatında bütün həyatını drama-
turgiyaya həsr edən yeganə yazıçıdır 
və o, milli realist teatrın, dramaturgiya-
nın yaradıcılarından biridir.

Kitabın redaktoru, yazıçı-publisist 

Zöhrə Əsgərova bildirib ki, R.Mirzə-
zadə rus ədəbiyyatının qüdrətli sənət-
karları A.S.Puşkin, M.Y.Lermontov, 
İ.A.Krılov, N.V.Qoqol, V.A.Jukovski, 
N.A.Nekrasov, İ.S.Turgenev, F.M.Dos-
toyevski, L.N.Tolstoy, N.Q.Çernışevski, 
A.P.Çexov, M.Qorki, V.V.Mayakovski, 
A.Axmatova və digər yazarların yara-
dıcılığını, fəlsəfi baxışlarını, vətəndaş 
mövqelərini dərindən öyrənərək oxu-
culara təqdim edib.

Kitabın müəllifi Reyhan Mirzəza-
də A.N.Ostrovskinin həyatı və zəngin 
yaradıcılığının bəşəriyyətə sədaqətlə 
xidmət nümunəsi olduğunu bildirib: “İs-
tedadlı dramaturq bütün ruhu, zehni, 
qəlbi, mənəviyyatı ilə hər zaman rus 
xalqının həyatına bağlı bir şəxsiyyət 
olub. O, bütün yaradıcılığı boyu yanar 
ürəklə bərabər, yanar zəkanı da tərən-
nüm edib. Ostrovskinin zəngin məf-

kurəsi, qiymətli irsi bəşəriyyətin qəlbin-
də silinməz izlər qoyub. 

Onun “Cehizsiz qız”, “Tufan” və 
başqa əsərləri uzun illər Azərbaycan 
səhnəsində özünəməxsus yer tutub. 
Eyni zamanda, yeni aktyor nəslinin 
yetişməsində də bu tamaşaların əvəz-
siz rolu olub. A.N.Ostrovskinin əsərləri 
Azərbaycan teatrının inkişafına öz mü-
hüm təsirini göstərib, bu gün də göstər-
məkdədir. Bu kitab rus teatrının çətin, 
mübarizəli yollarından bəhs edir”. 
Müəllif, eyni zamanda, dramaturqun 
Bakı səfərindən də tədbir iştirakçılarına 
məlumat verib.

Daha sonra Milli Məclisin deputatı, 
Azərbaycan-Rusiya parlamentlərarası 
işçi qrupunun üzvü Aydın Mirzəzadə, 
Azərbaycan Dövlət Akademik Rus 
Dram Teatrının aktrisası, Xalq artisti 
Natalya Şarov skaya, Azərbaycandakı 
Dağ Yəhudiləri İcmasının rəhbəri Milix 
Yevdayev, Azərbaycan Dövlət Gənc 
Tamaşaçılar Teatrının aktyoru, Əmək-
dar artist Nofəl Vəliyev, Cəfər Cabbar-
lı adına Azərbaycan Dövlət Teatr Mu-
zeyinin direktoru Sevinc Mikayılova, 
Azərbaycan Dövlət Gənc Tamaşaçılar 
Teatrının truppa müdiri Ələsgər Mura-
dxanlı, Rusiyanın Azərbaycandakı sə-
firliyinin birinci katibi Pavel Kuznetsov, 
Azərbaycan Dövlət Akademik Dram 
Teatrının ədəbi hissə rəhbəri Çingiz 
Ələsgərli, Azərbaycan Dövlət Akade-
mik Musiqili Teatrının rejissoru İradə 
Gözəlova çıxış edərək müəllifi təbrik 
ediblər, ona xoş arzularını bildiriblər. 
Sonra A.N.Ostrovskiyə aid videoçarx-
lar nümayiş olunub.

Bədii hissədə aktrisa Natalya Şa-
rovskaya A.N.Ostrovskinin “Krasaves 
mujçina” və Azərbaycan Dövlət Mə-
dəniyyət və İncəsənət Universitetinin 
tələbəsi “Tufan” əsərindən monoloqları 
təqdim edib.

 H.FIDAN, 
 “Xalq qəzeti” Sürücüsüz avtobuslar  

dövrü bașlayır
Gələn aydan etibarən dünyada ilk dəfə olaraq sürücüsüz avtobus xidməti 

fəaliyyətə başlayacaq. Şotlandiyada “Stagecoach” şirkəti tərəfindən həyata 
keçiriləcək ilk sərnişindaşıma mayın 15-də baş tutacaq. Xəbəri “bbc.com” 
saytı verib.

Məlumata görə, avtobuslar əvvəl-
cədən seçilmiş yollarda saatda 80 ki-
lometrə qədər sürətlə hərəkət etməyə 
imkan verən xüsusi sensorlarla təchiz 
ediləcək. Avtobuslarda qəza və ya 
arzuolunmaz hadisələrin qarşısını al-

maq üçün iki personal olacaq. Həmin 
şəxslər lazım olan zaman idarəetməni 
ələ ala bilsə də, onların əsas işi bilet 
və sərnişinlərin müraciətləri ilə məş-
ğul olmaqdır. Edinburqa 22 kilometrlik 

marşrut üzrə hərəkət edəcək avtonom 
avtobuslar həftədə təxminən on min 
sərnişin daşıyacaq.

Qeyd edək ki, Şotlandiya Hökumə-
tinin nəqliyyat naziri Kevin Stevart bildi-
rib ki, qlobal əhəmiyyətli layihə ictimai 

nəqliyyat üçün faydalı olacaq və Şot-
landiyanın dünya miqyasında reputasi-
yasına kömək edəcək.

Əfsanə ƏHƏDLI,  
“Xalq qəzeti”

HAVA PROQNOZU

KİTAB TƏQDİMATI

Naxçıvan kətəsi yazda daha ləziz olur
Qədim diyarda beşinci dəfə onun şərəfinə festival keçirildi 

Yaz fəslində xalqımızın ləzzətlə yediyi nemətlərdən biri də dadı 
damaqlardan getməyən, təzə-tər göyərtidən hazırlanan kətədir. Mətbəx 
ustalarının “göy qutabı” adlandırdığı kətə Naxçıvanda da çox sevilir və yerli 
özünəməxsusluqla hazırlanır. 
Naxçıvan kətəsi  çöl-bayırda bitən 

şomu, çiriş, gicitkən, qazayağı, qu-
zuqulağı, əvəlik və digər pencərlərdən 
hazırlanır, zəngin tərkibi və müalicəvi-
liyi ilə seçilir. Son illərdə ailə təsərrü-
fatlarının məşguliyyətində də yer tut-
mağa başlayan kətəhazırlama yeni bir 
mətbəx təntənəsinin də əsasını qoyub. 

Artıq beşinci dəfə Naxçıvan şəhərin-
də keçirilən “Kətə” festivalı milli mət-
bəximizin yaşadılması və tanıdılması 
baxımdan yerli əhalinin böyük mara-
ğına səbəb olur, yaxın-uzaqlarda da 
əks-səda doğurur. 

 Aprelin 7–8-də Naxçıvan şəhə-
rində yerləşən “Naxçıvanqala” 

 Tarix- Memarlıq Muzey Kompleksində  
keçirilən “Kətə” festivalında bu dəfə 
200-ə yaxın kətəçi iştirak edib. Müxtəlif 
yabanı göyərti növlərindən hazırlanan, 
təndirdə, sac üzərində, yagda bişirilən 
kətələr, dürməklər iştirakçılar tərəfin-
dən böyük maraqla qarşılanıb. Festival 
çərçivəsində Naxçıvan Muxtar Res-
publikası Ailə Qadın və Uşaq Problem-
ləri üzrə Dövlət Komitəsinin təqdimatı 
ilə 90-a yaxın qadının 3 mindən  artıq, 
Naxçıvan Biznes Mərkəzinin cəlb etdi-
yi 15 yerli sənətkarın isə 84 adda əl işi 
satışa çıxarılıb. 

Festivalda muxtar respublikanın 
istehsal müəssisələri və iaşə obyekt-
ləri də sakinlərə və qonaqlara xidmət 
göstərib. Naxçıvan Muxtar Respubli-
kasının Mədəniyyət Nazirliyinin təşkil 
etdiyi konsertlər isə festivala çal-çağır 
əhvalı gətirib. 

Şənliyin ikinci günü “Ən dadlı kətə” 
nominasiyası üzrə müsabiqə də təşkil 
edilib. Münsiflər heyəti tərəfindən görü-
nüşünə, çeşid müxtəlifliyinə və dadına 
görə ən yaxşı kətə bişirən 3 nəfər I yer, 
3 nəfər II yer, 3 nəfər isə III yerə layiq 
görülüb. Qaliblərə diplomlar təqdim 
olunub.  

S.HƏSƏNOV,  
“Xalq qəzeti”

Naxçıvan

Yurdumuzun nemətləri

